
ВОВЕД

Да се биде мајка е една од најубавите, но и една од најголемите 
одговорности во животот. Грижата за себе е неопходна за здраво, 
оптимално родителство, а таа треба да започне рано, уште на почетокот 
од патот, во првите чекори кон родителството, и да продолжи понатаму. 

Оваа брошура е наменета за сите бремени жени и за оние кои 
планираат да забременат. Препораките содржани во неа се со цел 
да им се обезбедат информации за правилни и навремени одлуки во 
врска со ХИВ и со сопственото здравје и за важноста на навременото 
ХИВ-тестирање пред и за време на бременоста. Брошурата содржи и 
информации за нивните права како пациенти.

ЗОШТО ДА СЕ                     
ТЕСТИРАМ ЗА ХИВ?

Затоа што ако случајно имате ХИВ и знаете за тоа, можете да 
спречите вирусот да се пренесе на вашето дете.

Затоа што постои 15% – 45% веројатност да се пренесе ХИВ-вирусот 
од мајката на плодот доколку таа не знае дека е ХИВ-позитивна и не 
прима антиретровирусна терапија.

Статистички, веројатноста за ХИВ-инфекција кај жените во 
Македонија е многу мала, со оглед на фактот дека од 300 
лица што живееле со ХИВ на крајот на 2020 г. и добивале 
здравствена грижа, само 32 се жени. Сепак, добро е да сте 
информирана дека секој сексуално активен човек може да 
биде изложен на ризик од инфицирање со овој вирус.

Што е ХИВ?
ХИВ е назив за вирусот што 
го напаѓа одбранбениот 
(имунолошкиот) систем 
на човекот и е причинител 
на хронична (трајна) ХИВ-
инфекција.     

Што е СИДА?
Терминот СИДА се однесува на напреден стадиум – 
последна фаза на ХИВ-инфекцијата. Тоа е состојба која 
се развива постепено и се манифестира со намалена 
способност на организмот да се брани од микроорганизми 
што предизвикуваат различни заболувања, вклучително 
и животозагрозувачки инфекции коишто вообичаено не 
предизвикуваат болест кај луѓето со нормална функција на 
имунолошкиот систем (т.н. опортунистички инфекции).

ХИВ може да се пренесе на три начини: по сексуален пат, преку 
крвта и од мајката на плодот/новороденчето (т.н. вертикален 
пренос), во текот на бременоста, на породувањето или на доењето. 
Само следниве 5 телесни течности може да бидат преносител на 
вирусот: крвта, семената течност (спермата), претсемената течност, 
вагиналниот секрет и мајчиното млеко. 

Проверувајќи го својот ХИВ-статус, се поставувате себеси во позиција 
на контрола: со навремено лекување на евентуална ХИВ-инфекција, 
можете да го заштитите своето лично здравје и да спречите 

инфекцијата да се пренесе на 
вашето дете. 

Правењето на ХИВ-тестот е важна 
одлука и акт на грижа за своето 
здравје и за здравјето на плодот. 
Партнерите кои планираат 
родителство може да се одлучат 
и заедно да се тестираат за ХИВ.

ТЕСТИРАЊЕТО ЗА ХИВ И 
БРЕМЕНОСТА 

Грижата за вашето здравје во текот на бременоста е најважна, бидејќи 
здравјето на бремената жена и плодот се нераскинливо поврзани. 
Квалитетната пренатална грижа е клучен фактор за здраво потомство. 

Препорачливо е придржување до редовните посети кај матичниот 
гинеколог, кој, во рамките на пренаталната грижа, покрај редовните 
медицински прегледи ќе ви даде и најнови информации, совети и 
насоки за здрава бременост. 

Затоа, по препорака на вашиот гинеколог или по сопствена иницијатива, 
корисно е да направите ХИВ-тест. Во секој случај треба да знаете дека 
оваа одлука останува само на вас. Правењето ХИВ-тест со цел да се 
дознае ХИВ-статусот претставува доброволна, неизнудена, лична одлука 
на жената. 

Според последните упатства за следење на бременоста, 
засновани врз докази, на бремените жени им се препорачува 
да направат ХИВ-тест во првите три месеци од бременоста. 
Но, доколку е можно, најдобро е тестот да се направи уште при 
планирањето на бременоста, во пакет рутински тестови заедно 
со оние за хепатитис Б и Ц.

ЗОШТО Е ВАЖНО ХИВ-
ТЕСТИРАЊЕТО ВО ПРВИТЕ ТРИ 
МЕСЕЦИ ОД БРЕМЕНОСТА?

Доколку бремената жена има ХИВ и дознае за тоа во првите три 
месеци, ќе има доволно време да почне со терапија за ХИВ, до крајот 
на бременоста, ХИВ-вирусот во крвта да биде целосно потиснат, а таа 
да го подобри своето здравје. Тогаш ризикот за вирусот да се пренесе 
врз плодот ќе биде исклучително мал.

Терапијата за ХИВ истовремено значи и превенција.
Антиретровирусната терапија го спречува размножувањето 
на ХИВ во крвта и го потиснува вирусот до нивоа немерливи 
со стандарден тест за таа намена. Кога имате немерливо, 
т.е. „недетектабилно“ ниво на вирусот во крвта, земајќи ги 
предвид и дополнителните начини на превенција за време и по 
породувањето, шансите да се пренесе ХИВ-вирусот на плодот 
се помеѓу 0% и 0,5%.

11



12 ЗОШТО Е ВАЖНО ДА СЕ ТЕСТИРАМ ЗА ХИВ? ЗОШТО Е ВАЖНО ДА СЕ ТЕСТИРАМ ЗА ХИВ?

Понекогаш здравствените 
установи, во рамките на 
скринингот за хепатитис Б и 
хепатитис Ц, може да направат 
и тестирање за ХИВ пред самото 
породување на жената. Ваквата 
пракса не е во корист на жената, 

ниту на новороденчето, бидејќи во тој случај нема доволно време да 
се преземат сите неопходни мерки за да се спречи инфекцијата да 
се пренесе врз плодот. Според горенаведените упатства, а со цел да 
се извлечат максималните придобивки од ХИВ-тестирањето, многу е 
важно, доколку бремената жена одлучи да се тестира за ХИВ, тоа да 
го направи во првото тримесечје наместо непосредно пред самото 
породување.

ПРЕПОРАКИ ОД МАТИЧНИОТ 
ГИНЕКОЛОГ

Секоја бремена жена има загарантирано право на здравствена заштита 
и здравствени услуги.

Пренаталната грижа за бремената жена е во надлежност на матичниот 
гинеколог. Во нејзини рамки, покрај редовните скрининг-прегледи 
и рутински испитувања, хигиена на исхраната и совети за здрава 
бременост, вашиот матичен гинеколог има обврска да ви даде основни 
информации за ХИВ и да ве советува да направите ХИВ-тест. Притоа, тој 

или таа треба да ви објасни зошто 
е важно да се направи ХИВ-тест 
во текот на првото тромесечје, 
истакнувајќи ги придобивките од 
раното тестирање. На тој начин 
лекарот ја става бремената жена 
на централна позиција во системот 
на пренатална грижа – со јасни 
и навремено дадени совети, 
информации и препораки, како за 
редовните скрининг-тестови, така 
и за правењето на ХИВ-тестот. 
Препораката е должност на лекарот, 
а одлуката дали да се направи ХИВ-
тест е право на жената.

ШТО ДОКОЛКУ ОТКРИЈАМ ДЕКА 
СУМ ХИВ-ПОЗИТИВНА ДОДЕКА 
СУМ БРЕМЕНА?

Доколку навистина откриете дека имате ХИВ, со самото 
дијагностицирање сте го направиле најважниот чекор. На ХИВ-
инфекцијата денес повеќе се гледа како на хронична состојба што се 
менаџира со помош на терапија (слично како, на пример, високиот 
крвен притисок или дијабетот), а не како на неизлечлива болест. 

Во Македонија, на сите пациенти со ХИВ им е достапна соодветна 
здравствена грижа од доверлив професионален тим, современа 
и целосно бесплатна терапија, како и психо-социјална поддршка, 
во зависност од личните потреби. Терапијата за ХИВ-инфекцијата, 
позната уште како антиретровирусна терапија, најчесто е во облик 
на таблети што го блокираат размножувањето на вирусот, по што за 
релативно брзо време може да се врати функцијата на имунолошкиот 
систем, доколку таа била нарушена пред дијагностицирањето. 
Нејзината висока ефикасност ги промени животите на луѓето 
што живеат со ХИВ насекаде низ светот и им овозможува долг и 
квалитетен живот. Клиниката за инфективни болести и Клиниката за 
гинекологија се во тесна врска и комуникација кога станува збор за 
пациентки со ХИВ кои се бремени или планираат да забременат. 

ШТО ДОКОЛКУ СУМ ХИВ-
ПОЗИТИВНА И САКАМ ДА 
РОДАМ?

Денес со право може да се зборува за долг и квалитетен живот 
со ХИВ. Поради тој факт, сè повеќе жени што живеат со ХИВ се 
одлучуваат да станат мајки. 

Планирањето на идната бременост е многу важен чекор во 
превенцијата на вертикалниот пренос на ХИВ (од мајка на дете). Тој 
овозможува да се преземат неопходните превентивни мерки, коишто 
ќе обезбедат најдобар исход за бремената жена и за плодот. 

Жената што живее со ХИВ треба да го извести својот лекар 
специјалист-инфектолог во врска со планот дека сака да стане мајка, 
а тој/таа ќе ѝ ги даде сите потребни информации за остварувањето 
здрава бременост, соодветна антиретровирусна терапија, редовни 
контроли, исхрана и здрав живот. Генерално, бременоста кај една 
жена со ХИВ е иста како и кај ХИВ-негативна жена. Редовното 
придржување до терапијата и редовните здравствени прегледи се 
клучни за да се одржи вирусот во крвта целосно потиснат, а како 
резултат на тоа да се сведе на минимум ризикот од евентуален 
пренос на вирусот.  

Во Македонија, во 2019 г. 
за првпат ХИВ-позитивна 
мајка роди ХИВ-негативно 
бебе во рамките на 
планирана бременост. Во 
последните три години 
вкупно три ХИВ-позитивни 
мајки родија ХИВ-
негативни бебиња по пат 
на планирана и соодветно 
следена бременост.

Со ХИВ-инфекцијата живеам веќе 9 години и сè се одвива во најдобар ред. 

Желбата да станам повторно мајка беше отсекогаш, затоа што животот за мене не беше целосен, а и 
секое дете сака да има брат или сестра. Но, по дознавањето дека сум ХИВ-позитивна, желбата за второ 
дете во прв момент стана недостижна. Со текот на времето, со лекувањето и поддршка од луѓето околу 
мене и, се разбира, со лекарската поддршка, оваа желба повторно се разви и така добив храброст 
повторно да станам мајка. 

Мојата бременост се одвиваше во најдобар ред, без никакви проблеми. Редовните контроли ми 
овозможија да не мислам на какви било негативни последици, и така бременоста ја поминав без 
никакви несакани ефекти. Исходот од бременоста беше едно прекрасно чувство, кое ми овозможи 
да го променам мислењето за животот, и се разбира, едно прекрасно бебе кое е здраво и живо, без 
никакви здравствни проблеми. 

Чувството кога дознав дека моето бебе е ХИВ-негативно е неописливо со зборови. Најпрекрасното 
нешто што може да му се случи на еден родител е тоа кога ќе слушне дека неговото дете е здраво и ќе 
има живот каков што заслужува. 

Драги мајки, оставете животот да тече онаков каков што е, не плашете се да станете родители, затоа 
што да бидеш мајка е најубавото чувство за една жена. Ништо не е невозможно, ако желбата е голема.

„ЧУВСТВОТО КОГА ДОЗНАВ ДЕКА МОЕТО БЕБЕ Е 
ХИВ-НЕГАТИВНО Е НЕОПИСЛИВО СО ЗБОРОВИ“
СВЕДОШТВО
К.М.  |  жена од 33 години   |  живее во рурална средина

СОВЕТИ ЗА ЖЕНИТЕ 
ШТО ЖИВЕАТ СО ХИВ

Во денешно време стравот од ХИВ не е причина за една ХИВ-
позитивна жена да не стане мајка, доколку е таа одлука планирана и 
посакувана. Секако, треба да се имаат на ум неколку работи: 

 Разговор со лекар или со членовите на тимот за здравствена грижа 
за опциите што се на располагање, штом ХИВ-позитивната жена 
ќе почне да размислува за бременост. Клиниката за инфективни 
болести и Клиниката за гинекологија се во тесна врска и 
комуникација кога станува збор за пациентки со ХИВ. Поддршката и 
доверливоста се загарантирани;
 Редовна комуникација со својот матичен гинеколог и својот лекар 

инфектолог во текот на целата бременост; 
 Редовно земање на антиретровирусната терапија во текот на 

бременоста, како и по бременоста; 
 Редовно придржување до препорачаните здравствени контроли и 

испитувања;
 Контролни испитувања, со цел да се утврди отсуство на други 

сексуално преносливи инфекции (хламидија, гонореја, итн.)

„ПО 9 МЕСЕЦИ, СЕ РОДИ НАШЕТО ЗДРАВО, СВЕТЛО МОМЧЕ“
СВЕДОШТВО
A.T.  |  жена од 27 години   |  живее во урбана средина

Дознав за мојот статус кога имав 16 години. Живеам со ХИВ веќе 11 години. Имам сопруг и сакан син. 
И што е најважно, тие немаат ХИВ.

Слушав многу за ХИВ-инфекцијата од различни извори, но никогаш не мислев дека ќе наидам на 
вирусот лице в лице. Веќе не се сеќавам што чувствував тогаш кога дознав за мојот статус, но 
дефинитивно не се плашев. Можеби поради мојата возраст или затоа што знаев дека луѓето со 
позитивен статус можат да живеат долг и исполнет живот. Не започнав веднаш да земам терапија 
бидејќи клетките на мојот имунитет беа присутни во висок број. Но, почнав да го надгледувам моето 
здравје и правев редовна контрола на секои 6 месеци. Така, поминав без терапија 8 години.

Почнав да земам терапија само кога јас и мојот сопруг размислувавме за дете. Ѝ кажав на мојата 
лекарка и таа ја избра терапијата за мене. Потоа чекавме околу 4 месеци вирусното оптоварување да 
се намали на минимални нивоа со цел да се минимизираат ризиците од пренесување на инфекцијата 
на детето. Кога дознавме за мојата бременост, тоа беше бескрајна радост. Бременоста одеше добро. 
Сите анализи беа нормални и бебето се развиваше во согласност со нормите. Но, јас бев загрижена до 
последен момент дека вирусот може да се пренесе на него. Иако ризикот е минимален, не може да се 
исклучи во целост. Исто така, имав многу прашања во врска со процесот на раѓање.

Но, до крајот на бременоста, лекарите помогнаа или одговорија на нив. 

Сега, по 9 месеци, се роди нашето здраво, светло момче. Веднаш по породувањето, од него беше 
земен тест на крвта. А следниот ден дознавме дека нашето бебе е здраво и дека инфекцијата не му 
е пренесена. Тоа беше големо олеснување и среќа за нас двајцата. Кога бебето имаше еден месец, а 
потоа три месеци, поминавме повторни тестови, кои исто така беа негативни. За жал, мајки како мене 
не можат да дојат. Но, сега постои огромен избор на млеко во прав за хранење, кое може да го замени 
мајчиното млеко. 

Сакам да кажам дека ХИВ-инфекцијата не е смртна казна. Жените со позитивен статус можат да 
живеат просечно долг животен век, да раѓаат здрави деца и не се разликуваат од останатите луѓе. 
И како заклучок, би сакала да кажам дека да се биде родител е голема среќа и голема работа. 
Понекогаш е премногу тешко. Но, вреди! Кога вашето бебе ве гледа и се насмевнува, се чувствувате 
подготвени да поместите планини.

Им посакувам на сите жени да ја доживеат оваа радост.

КАКО ДА СЕ ИЗБЕГНЕ ПРЕНОС НА 
ВИРУСОТ ОД ХИВ-ПОЗИТИВНА 
МАЈКА НА ДЕТЕ? 

Преносот на ХИВ од мајка на дете, познат како „вертикален пренос“, 
може да настане за време на бременоста, во текот на самото 
породување или преку доењето со мајчино млеко. Постои 15% – 45% 
веројатност ХИВ-вирусот да се пренесе од мајката на плодот, но само 
доколку мајката не прима антиретровирусна терапија и доколку не се 

преземат никакви други мерки 
за превенција. Ефикасноста 
на терапијата зависи од 
времетраењето на нејзиното 
земање пред породувањето; 
идеално, бремената ХИВ-
позитивна жена би требало до 
почне со терапија веднаш по 
воспоставување на дијагнозата 
или да почне со терапија уште 
пред планираната бременост 
(доколку дијагнозата е позната 
пред бременоста). На тој начин 

ќе има доволно време вирусот 
да биде потиснат до немерливо 
ниска концентрација во крвта, 
со што ризикот од евентуален 
пренос се сведува на минумум.  

Покрај тоа, постојат и 
дополнителни медицински 
протоколи за превенција на 
преносот во постнаталниот 
период, доколку ХИВ-вирусот 
е откриен во поодмината 
бременост, по 28-ма гестациска 
седмица или доколку 
не е доволно намалена 
концентрацијата на вирусот во 
крвта. Тоа се: породување со 
царски рез наместо природно 
породување, примање 
антиретровирусни лекови од 
страна на новороденчето 4 - 6 
седмици по раѓањето и исхрана 
со адаптирано млеко наместо 
доење. 

Оптималната грижа, која вклучува ефективен третман на ХИВ-
инфекцијата и други дополнителни превентивни мерки за превенција, 
ја намалува стапката на можен пренос на ХИВ од мајката на бебето на 
0% – 0,5%. 

ЗАПОМНЕТЕ:
Превенција на вертикалниот пренос на ХИВ (од мајка на дете) 
се врши со:
-  навремено откривање на ХИВ-вирусот кај бремена жена или 

жена која планира бременост;
-  навремено отпочнување со соодветна терапија, пред или во 

текот на бременоста;
- примена на соодветни медицински протоколи за 

породување, како, на пример, царски рез во случај да се 
утврди дека е неопходно;

-  избегнување доење на новороденото.
-  давање на превентивна терапија на новороденчето 4 - 6 

седмици по раѓањето

ШТО ДОКОЛКУ ХИВ-
ИНФЕКЦИЈАТА СЕ ОТКРИЕ ВО 
ДОЦНАТА БРЕМЕНОСТ?

За доцна дијагноза се смета периодот по измината 28-ма гестациска 
седмица од бременоста, но пред породувањето. Денес ова е многу 
ретка ситуација, посебно по воведувањето на раниот скрининг за ХИВ. 
Доколку кај жената се дијагностицира ХИВ-инфекција по 28-мата 
гестациска седмица, постојат мерки кои може значително да го 
намалат ризикот од пренос на вирусот на плодот. Доколку жената 
веднаш почне со примање антиретровирусна терапија и постигне 
немерлива („недетектабилна“) концентрација на вирусот во крвта за 
брзо време, постои можност за природно породување, а во спротивно, 
како превентивна мерка ќе се применат соодветни медицински 
протоколи за породување, како на пр. царски рез. Во случај да се 
открие ХИВ-позитивниот статус пред самото породување, исто така 
постојат низа мерки што може да се преземат. Бремената жена 
веднаш ќе биде советувана да земе антиретровирусна терапија, која 
ефикасно и брзо ја намалува концентрацијата на вирусот во крвта. За 
дополнителните превентивни мерки прочитајте на стр. 21. 

22



23ЗОШТО Е ВАЖНО ДА СЕ ТЕСТИРАМ ЗА ХИВ? ЗОШТО Е ВАЖНО ДА СЕ ТЕСТИРАМ ЗА ХИВ?

ШТО ДОКОЛКУ ТАТКОТО Е 
ХИВ-ПОЗИТИВЕН?

ХИВ-вирусот не може да се пренесе директно од таткото на плодот. 
Тој, со навремено и редовно земање антиретровирусна терапија 
барем 6 месеци претходно и со потиснување на вирусот до 
„недетектабилно ниво“ (немерливо низок број на копии на вирусот во 
крвта), не може да го пренесе вирусот при сексуален контакт со ХИВ-
негативната жена со која планираат зачнување. 

Добро планираното родителство, отсуството на сексуално преносливи 
инфекции и ниската концентрација на ХИВ во крвта се фактори што 
ќе придонесат да се роди ХИВ-негативно бебе. 

ДРУГИ 
ИНФЕКЦИИ

Постојат и други сексуално и 
крвно преносливи инфекции 
што може да добијат хроничен 
облик и потенцијално да се 
пренесат врз плодот во текот на 
бременоста. На нашите простори 
најрелевантни се инфекциите со 
вирусот на хепатитис Б и вирусот 
на хепатитис Ц.

ХЕПАТИТИС Б 

Хепатитис Б е вирусна инфекција која предизвикува воспаление 
на црниот дроб. Тестирањето за хепатитис Б се советува за 
секоја бремена жена и за секоја поединечна бременост, во првото 
тримесечје или, најдобро, пред планирана бременост, поради високата 
стапка на вертикален пренос на вирусот. Така, се смета дека околу 
40% од новородените на мајки со хепатитис Б развиваат хронична 
инфекција на црниот дроб, доколку не се преземат соодветни мерки 
како постекспозициска имунопрофилакса и терапија. 

Доколку инфекцијата со хепатитис Б кај мајката се дијагностицира 
пред породувањето, постојат ефикасни терапевтски интервенции 
што се спроведуват пред и по породувањето, со што се намалува 
ризикот од пренос на вирусот од мајката на плодот. Такви мерки се: 
антивирусна терапија за време на бременоста и имунопрофилакса за 
хепатитис Б (имуноглобулин за хепатитис Б и вакцина за хепатитис Б) 
во првите 12 часа по раѓањето на бебето. 

ХЕПАТИТИС Ц

Хепатитис Ц е вирусна инфекција која предизвикува заболување на 
црниот дроб.  

Сите бремени жени треба да направат тестирање за хепатитис Ц за 
секоја поединечна бременост, во првото тримесечје или, најдобро, 
пред планирана бременост. При планирана бременост, инфекцијата 
може да се излекува и на тој начин целосно да се исклучи ризикот 
за пренос врз бебето. Кај мајки инфицирани со вирусот на хепатитис 
Ц веројатноста да се пренесе инфекцијата врз нивното бебе е 
5,8%, а ризикот од пренесување е поголем доколку мајката има и 
ХИВ. Идентификувањето на хепатитис Ц кај бремените жени им 
овозможува пристап до терапија со која инфекцијата може целосно 
да се излекува и ги идентификува ризичните бебиња кои треба да 
бидат третирани соодветно.

Вирусот на хепатитис Ц може да доведе до сериозни оштетувања на 
црниот дроб, доколку не се третира навремено. Но, во денешно време, 
се лекува многу успешно благодарение на современата делотворна 
терапија, која за време од 8 – 12 седмици ќе ја излекува инфекцијата 
кај повеќе од 90% од инфицираните. Кај мајки со хепатитис Ц се 
почнува со терапија по породувањето и по завршување со доењето. 

КАКО ДА СЕ 
ЗАШТИТИТЕ ОД 
ХИВ?

При секој полов контакт (орален, 
анален, вагинален), доколку се 
користи соодветен кондом што 
е правилно наместен, ризикот 
од ХИВ-инфекција е сведен на 
минимум. Заштитата од ХИВ 
кај лица што инјектираат дроги 
се постигнува со користење 
стерилен прибор за инјектирање, 
претходно неупотребуван 
од друго лице. Доколку 
едниот од партнерите е ХИВ-
позитивен, заштита од пренос 
на вирусот претставува самата 
антиретровирусна терапија, 
доколку ХИВ-позитивниот 
партнер ја зема редовно и има 
постигнато недетектабилно ниво 
на вирусот пред стапувањето во 
сексуален однос.

ШТО Е РИЗИЧНО ОДНЕСУВАЊЕ?

Под ризично однесување се мисли на секој незаштитен сексуален 
контакт или контакт со нестерилни инструменти кои доаѓаат во 
контакт со крвта. Сексуалното насилство исто така може да значи 
ризик од добивање ХИВ.

Доколку се случи ризично однесување во текот на бременоста, 
пожелно е да се направи ХИВ-тест што детектира антиген и антитела, 
еден месец по ризикот. Тоа е неопходен период за да може да се 
детектира ХИВ-инфекцијата, доколку настанала.

ПРОФИЛАКСА

Постекспозициска профилакса (ПЕП) значи примена на 
антиретровирусна терапија кај лица што потенцијално биле изложени 
на ХИВ-вирусот најдоцна до 72 часа по експозицијата (изложувањето), 
со цел да се спречи настанување ХИВ-инфекција. Оваа мерка се 
спроведува само од страна на Клиниката за инфективни болести 
доколку се процени дека постои висок ризик од ХИВ.

26

КАДЕ МОЖЕ ДА СЕ ТЕСТИРАМ  ЗА ХИВ?

Бесплатен и анонимен тест за ХИВ може да направите во: 
 Центарот за советување и тестирање за ХИВ при Клиниката за инфективни болести и фебрилни состојби 

во Скопје;
 Институтот за јавно здравје во Скопје; 
 Во сите центри за јавно здравје низ државата;
 Во сервисите за доверливо и бесплатно советување и тестирање за ХИВ што ги нудат граѓанските 

организации

Бесплатно, брзо и анонимно може да се тестирате и во нашиот пункт за ХИВ-тестирање, во рамките 
на канцеларијата на Здружението ЗАЕДНО ПОСИЛНИ – без упат, без здравствена книшка и без 
документ за лична идентификација. Резултатот се добива веднаш.
	ХИВ-тестирање: секоја среда од 17:00 до 20:00 часот
	Адреса: ул. „Васко Карајанов“ бр. 2/4, Дебар Маало, Скопје | (уличката зад „Синдикат“ и „Џубокс“)
	Тел: 02/3129-200
	Моб: 078/235-632
	Е-пошта: kontakt@zp.mk
	Веб-сајт: zp.mk

Резултатот добиен во некои од споменатите центри за анонимно тестирање вообичаено се соопштува 
само усно и е за лична информација.

КАКО СЕ ПРАВИ ХИВ-ТЕСТ?

Брз ХИВ-тест се прави со земање капиларен крвен примерок од 
прст, а резултатот се добива веднаш. Услугата за ХИВ-тестирање 
опфаќа и советување за ХИВ, пред и по тестирањето. Доколку 
тестот е реактивен, значи дека лицето најверојатно е инфицирано 
со ХИВ, но сепак ваквиот резултат ќе треба да биде потврден со 
други дополнителни тестови во некоја од овластените лаборатории, 
надлежни за поставување дијагноза на ХИВ-инфекција.

ЗА ЗАЕДНО ПОСИЛНИ

ЗАЕДНО ПОСИЛНИ е здружение за поддршка на луѓето што живеат со 
ХИВ во Македонија. Ние ги поддржуваме луѓето што живеат со ХИВ 
во остварувањето на нивните права. Во исто време, обезбедуваме 
услуги во заедницата и настојуваме да влијаеме врз јавните 
здравствени политики со цел да се стави крај на епидемијата на ХИВ 
и да се осигури подобро здравје за сите луѓе. 

Посебно се залагаме за обезбедување континуиран пристап до 
современа антиретровирусна терапија и за сеопфатен третман 
на ХИВ-инфекцијата, во согласност со најновите достигнувања 
во науката. Во тие рамки, се застапуваме и за достапност на сите 
потврдени алатки и мерки за заштита од ХИВ, вклучувајќи и ПрЕП, 
ПЕП, интегрирани услуги за сексуално здравје и др. 

Нудиме психо-социјална, врсничка и правна помош и поддршка за 
луѓето што живеат со ХИВ во Македонија, како и услуги за превенција, 
вклучувајќи и ХИВ-тестирање.
   

Работно време за информации: 
понеделник до петок, 9:00 - 
17:00 ч.; среда до 20:00 ч.

www.zp.mk

facebook.com/ZaednoPosilni

twitter.com/ZaednoPosilni

instagram.com/Zaedno_Posilni

www.youtube.com/ZaednoPosilni

Овој материјал е изработен од Здружението ЗАЕДНО ПОСИЛНИ, во 
рамките на Програмата за заштита на населението од ХИВ инфекција 

Изразуваме голема благодарност за стручните совети при 
изработката на брошурата на Нада Тофоска, социјален работник; 

Материјалот може слободно да се репродуцира, во целост или 
делумно, при што е потребно да се наведе изворот.

